
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

Бугунги глобаллашув жараёнида мамлакатнинг, аҳолининг яшаш шароитини 

яхшилаш, даромадини ошириш, давлатнинг иқтисодиётига ҳам ижобий таъсир қилади. 

Бевосита, Вазирлар Маҳкамасининг 2020 йил 133-сонли қарорига илова тариқасида 

тасдиқланган “Стартап лойиҳаларни тасдиқлаш, молиялаштириш ва амалга 

ошириш тартиби тўғрисида”ги низомга мувофиқ, «стартап» лойиҳалар — амалга 

ошиш хавфи юқори бўлган шароитда янги маҳсулот ёки хизмат турини яратувчи 

инновацион ишланмаларнинг қўлланилиши, кўлами ва тез ўсиш суръати билан 

фарқланадиган янги бизнес лойиҳадир. Стартап лойиҳаларини ташкиллаштириш учун, 

бир қатор субъектлар жараёнда қатнашиши талаб этилади. Хусусан, юқорида номи қайд 

этилган ҳужжатга асосан, илмий кенгаш, стартап компания ва талабнома берувчи 

тушунчалари ҳам қўлланилади[1]. Бевосита, илмий-техник кенгаш — илмий 

изланишларнинг асосий йўналишлари бўйича Буюртмачининг илмий сиёсатини амалга 

оширишга ва ишлаб чиқишга, «стартап» лойиҳаларни баҳолашга, экспертиза қилишга 

ва натижаларини амалга ошириш ишларини мониторинг қилишга кўмаклашувчи, ўз 

фаолиятини жамоатчилик асосида амалга оширувчи, етакчи олимлар, экспертлар, 

мутахассислар ҳамда давлат органларининг юқори малакали мутахассисларидан иборат 

таркибдаги илмий-техник жамоа ҳисобланса, “стартап” компания — илмий, илмий-

техник ва инновацион фаолият натижаларини илгари суриш ҳамда тижоратлаштириш 

учун ташкил этиладиган юридик шахсдир[2]. Шу билан бир қаторда, стартап лойиҳалар 

эгаси талабнома берувчи ёки талабгор деб аталади.  

Стартап лойиҳаларни қўллаб қувватла, уларнинг самарасини ошириш юзасидан 

бир қатор ислоҳотлар амалга оширилмоқда. Бевосита стартап лойиҳаларини 

молиялаштиришга ўз эътиборимизни қаратадиган бўлсак, стартап лойиҳаларни 

тасдиқлаш, молиялаштириш ва амалга ошириш тартиби тўғрисида”ги низомга 

асосан Низомга мувофиқ тасдиқланган «стартап» лойиҳалар Илм-фанни 

молиялаштириш ва инновацияларни қўллаб-қувватлаш жамғармаси орқали 

молиялаштирилади[3]. Қолаверса, стартап лойиҳаларини айнан қайси манбалар 

ҳисобидан молиялаштирилиш ҳам белгиланган бўлиб, улар доирасига қуйидагилар 

киради: 

 Ўзбекистон Республикаси Президентининг 2018 йил 7 майдаги ПҚ-3698-

сон қарорига мувофиқ Ўзбекистон Республикаси Давлат бюджетидан Жамғармага 

ажратилган маблағлар; 

 Ўзбекистон Республикаси Давлат бюджетидан Ўзбекистон Республикаси 

Инновацион ривожланиш вазирлигига ажратилган маблағлар; 

 қонун ҳужжатларида тақиқланмаган бошқа манбалар[4]. 

Хусусан, статистик маълумотларга ўз эътиборимизни қаратадиган бўлсак, 

мамлакатимиз ҳудудида 2021 йил охирига қадар жами 73,8 млрд сўмлик 94 та стартап 

лойиҳани молиялаштириш учун шартнома тузилган. Молиялаштирилган стартап 

лойиҳаларнинг иқтисодиёт тармоқлари ва соҳалари кесимидаги улуши соғлиқни 

https://doi.org/10.47390/SCP1342V3I7Y2023N31

сақлаш соҳаси бўйича 18,7 млрд сўмлик 20 та, ахборот технологиялари соҳаси бўйича 

15,7 млрд сўмлик 19 та, қишлоқ хўжалиги соҳаси бўйича 15,2 млрд сўмлик 23 та, 

транспорт ва энергетика соҳаси бўйича 10,2 млрд. cўмлик 12 та, қурилиш соҳаси бўйича 

4,9 млрд сўмлик 7 та, озиқ-овқат соҳаси бўйича 3,3 млрд cўмлик 5 та бошқа соҳа-

тармоқлар бўйича 5,8 млрд сўмлик 8 та лойиҳани ташкил қилмоқда[1]. Стартап 

лойиҳаларни қўллаб-қувватлаш мақсадида биргина 2021 йил давомида Инновацион 

ривожланиш вазирлиги томонидан жами 5 та танлов эълон қилинди. Уларнинг 2 таси 

Россия Федерацияси Инновацияларни рағбатлантириш жамғармаси ҳамда Венгрия 

ташқи ишлар ва савдо вазирлиги ҳамкорлигида ташкил этилган қўшма танловлардир. 

2021 йил охири 2022 йил бошларида инновацион ҳудудлардаги муаммоларни ечимига 

қаратилган 17 млрд сўмга тенг 25 та стартап лойиҳа давлат грантлари  ҳисобидан 

молиялаштирилган. Натижада экспортбоб ва импорт ўрнини босувчи маҳсулотлар 

ишлаб чиқарилди, 286 та янги ишчи ўрни яратилиши режалаштирилган эди[5]. 

Бевосита, юқоридаги таҳлил этилаётган низомда стартап лойиҳаларини 

молиялаштириш тартиби ҳам мустаҳкамланган бўлиб, унга кўра,  «стартап» 

лойиҳаларни молиялаштириш коллегиал орган қарори ва Буюртмачининг буйруғига 

мувофиқ амалга оширилади. “Стартап” лойиҳаларни молиялаштириш Ўзбекистон 

Республикаси Инновацион ривожланиш вазирлиги, талабнома берувчи (талабгор) ва 

Жамғарма ўртасида тузиладиган шартнома шартларига мувофиқ амалга оширилади[6]. 

Агар давлат муассасаси ёки жисмоний шахс томонидан берилган «стартап» лойиҳа 

коллегиал орган томонидан маъқулланса, у ҳолда молиялаштириш тўғрисидаги 

шартнома ушбу “стартап” лойиҳани амалга ошириш учун очилган юридик шахс 

(компания) билан тузилади. Молиялаштирилаётган “стартап” лойиҳалар ижрочи 

ташкилотлари Ўзбекистон Республикаси Инновацион ривожланиш вазирлиги 

ҳузуридаги Илғор технологиялар маркази, Инновацион ишланмаларни жорий этиш 

илмий-амалий маркази ёки «Яшнобод» инновация технопарки резиденти мақомини 

олиш ҳуқуқига эга[7]. 

Стартап лойиҳалар танловини эълон қилиш бевосита Инновация вазирлиги 

томонидан ташкил этилади. Стартап лойиҳалар ўз ўрнида амалдаги қонунчилигимизга 

асосан тасдиқланади ва ушбу жараён бир қатор босқичлардан иборатдир. Ўзбекистон 

Республикаси Инновацион ривожланиш вазирлиги «стартап» лойиҳаларга бир йилда 

камида икки марта эълон беради. Эълон шартлари, йўналишлари ҳамда лойиҳаларни 

топшириш муддатлари Ўзбекистон Республикаси Инновацион ривожланиш 

вазирлигининг расмий сайтида ва зарур ҳолларда бошқа оммавий ахборот 

воситаларида эълон қилинади. Лойиҳа ҳужжатларини қабул қилиш ишчи орган 

томонидан амалга оширилади. Лойиҳалар бўйича ҳужжатлар талабнома берувчи 

томонидан эълон талабларига кўра тайёрланади ва топширилади[8]. “Стартап” 

лойиҳалар танловида ташкилий-ҳуқуқий шаклидан ва идоравий мансублигидан қатъи 

назар барча турдаги шахслар (жисмоний ва юридик шахслар, муассасалар ва ҳ.к)лар 

иштирок этишлари мумкин[9].  

Қолаверса, “Стартап” лойиҳалар тегишли тартибда тасдиқланишидан аввал уч 

босқичли экспертизадан ўтади. Ушбу босқичлар қуйидаги жараёнларни ўз ичига қамраб 

олади:  

биринчи босқич — тақдим этилган талабномаларнинг танлов шартларига 

мослиги юзасидан ўтказиладиган техник экспертиза; 

иккинчи босқич — техник экспертизадан ўтган «стартап» лойиҳаларнинг 

молиявий-иқтисодий экспертизаси; 

учинчи босқич — биринчи ва иккинчи босқичлардан муваффақиятли ўтган 

«стартап» лойиҳаларни илмий-техник кенгаш томонидан экспертизадан ўтказиш, 

илмий-техник кенгаш мажлисида кўриб чиқиш ва баҳолаш[10]. 

Техник экспертиза эса, ишчи орган томонидан ўн иш куни ичида ўтказилади. 

Техник экспертизадан ўтган “стартап” лойиҳалар беш иш куни ичида молиявий-

иқтисодий экспертизадан ўтказиш учун Буюртмачининг Молиявий-иқтисодий ва 

техник экспертиза бўлимига берилади. “Стартап” лойиҳалар бўйича молиявий-

иқтисодий экспертиза беш иш куни ичида ўтказилади. “Стартап” лойиҳалар бўйича 

экспертиза ўтказиш учун махсус илмий-техник кенгаш шакллантирилади. Ҳар бир 

“стартап” лойиҳа илмий даражага ёки тадбиркорлик тажрибасига эга бўлган иккита 

мустақил экспертлар томонидан ўн иш куни ичида кўриб чиқилади. Экспертлар таркиби 

илмий-техник кенгаш томонидан белгиланади. “Стартап” лойиҳа ижрочисининг ўзи 

иштирок этган лойиҳада эксперт бўлиб иштирок этишига йўл қўйилмайди. Экспертлар 

томонидан берилган хулоса ўн иш куни ичида илмий-техник кенгашда ўзаро очиқ 

муҳокама шаклида кўриб чиқилади[11]. 

Ўн иш кунида илмий-техник кенгаш томонидан стартап лойиҳаларини кўриб 

чиқишда бир қатор мезонларга асосан лойиҳалар баҳоланади: 

 лойиҳанинг инновационлиги — аввал қўлланилмаган технологиялар ва 

(ёки) жараённи ташкил этиш принциплари ёки аввал ишлаб чиқарилмаган 

маҳсулотнинг янги қўлланилиш даражаси; 

 лойиҳанинг инвестициявий жозибадорлиги — қўшимча даромад 

келтирадиган ҳамда уни амалга оширишда инвестициялар хавфини камайтирадиган 

қулай инвестицион ва инновацион шароитлар ва афзалликлар йиғиндиси; 

 интеллектуал мулк объектларига бўлган ҳуқуқнинг муҳофазаланганлиги 

— муҳофаза ҳужжатлари, ва/ёки илмий-техник ҳужжатларнинг тўлиқ комплекти 

ва/ёки маҳсулотнинг (технологиянинг) техник регламенти, синов ўтказилганлиги 

тўғрисидаги далолатномалар ёки маҳсулотнинг тажриба нусхаси мавжудлиги; 

 лойиҳанинг ресурс билан таъминланганлиги — лойиҳани техник амалга 

ошириш имкониятлари (моддий-техник база, ходимлар, муҳофаза ҳужжатлари 

мавжудлиги ва бошқалар); 

 лойиҳани амалга ошириш самарадорлиги; 

 лойиҳа учун ажратилган маблағларнинг мақсадли сарфланиши, экспортга 

йўналтирилган ёки импорт ўрнини босадиган илмий ҳажмдор маҳсулотларни олишни 

ташкил қилиш истиқболлари[12]. 

Муҳокама сўнггида, илмий-техник кенгаш эксперт хулосалари ва очиқ муҳокама 

натижалари асосида “стартап” лойиҳаларни молиялаштириш ёки молиялаштирмаслик 

юзасидан қарор қабул қилади ҳамда баённома кўринишида шакллантирилиб, котиб 

томонидан имзоланади ва раис томонидан тегишинча тасдиқланади. Илмий-техник 

кенгаш аъзоси баҳолаш жараёнида кўпчиликнинг фикрига қўшилмаса, ўзининг алоҳида 

фикрини билдиришга ҳақли[13]. Илмий-техник кенгаш аъзосининг алоҳида фикри 

йиғилиш баённомасига киритилади. Илмий-техник кенгаш экспертизасининг 

натижалари ишчи орган томонидан беш иш куни давомида коллегиал органга кўриб 

чиқиш учун киритилади. Коллегиал орган “стартап” лойиҳа тўғри ва холис 

экспертизадан ўтказилганлигини текшириш мақсадида қўшимча экспертиза тайинлаш 

тўғрисида қарор қабул қилишга ҳақли. Қўшимча экспертиза ўтказиш тартиби 

коллегиал орган томонидан тасдиқланади. Агар коллегиал органда мунозарали вазият 

вужудга келса Ўзбекистон Республикаси Инновацион ривожланиш вазирлиги 

ҳузуридаги Жамоатчилик кенгашига кўриб чиқишга киритилиши мумкин. 

Жамоатчилик кенгаши бир ой муддат ичида “стартап” лойиҳани молиялаштириш ёки 

молиялаштиришни рад этиш тўғрисида қарор қабул қилади[14]. Жамоатчилик 

кенгашининг қарори мажбурий эмас, балки тавсиявий характерга эгадир. 

Шу билан бир қаторда, мамлакатимизда стартап лойиҳаларини амалга ошириш 

учун қилинаётган ислоҳотларга ўз эътиборимизни қаратадиган бўлсак, стартап 

экотизимини ривожлантиришда даставвал ёшлар онгида “стартап” маданиятини 

шакллантириш ва кенг тарғиб этиш ишлари амалга оширилмоқда. Хусусан “Теchnoways” 

технологик марафонлари орқали стартап маданияти тарғиботлари олиб борилганлиги 

ислоҳотларнинг самарасининг далилидир[15].  Ўзбекистон Республикаси Инновацион 

ривожланиш вазирлиги томонидан Ёшларни илмий ва инновацион фаолиятга жалб 

этишнинг самарали механизмларини жорий қилиш ва улар ташаббусларини ҳар 

томонлама қўллаб-қувватлаш борасида ҳам қатор ишлар амалга оширилмоқда. 

Ҳудудларда илмий фаолият билан шуғулланиб келаётган иқтидорли ёшларни қўллаб-

қувватлаш, илм-фанга кенг жалб қилиш, нуфузли илмий мактабларни шакллантириш, 

уларнинг илмий салоҳиятини ошириш, соддалаштирилган тартибда ёшларнинг илмий 

ва стартап лойиҳаларини молиялаштириш мақсадида  2021 йилда умумий қиймати 50 

млрд. сўм «Академик ҳаракатчанлик» ва “Бўлажак олим” танловлари эълон 

қилинганлигини ҳам таъкидлаб ўтиш жоиз. 2021 йилнинг май ойидан бошлаб илмий 

фаолиятга оид давлат дастурлари маблағлари доирасида «Бўлажак олим» танлови 

доирасида илмий ғоя ва стартап лойиҳалар бўйича таклифлар қабул қилиш бўйича 

эълон берилди. Танлов якунларига кўра стартап лойиҳалар бўйича 150 та ариза қабул 

қилинди. Техник ва молиявий экспертиза якунлари бўйича 25 та стартап умумий 

қиймати 8.4 млрд. сўм га молиялаштирилди. Бўлажак олим танлови доирасида эълон 

қилинган илмий ғоялар танлови бўйича умумий қиймати 3.2 млрд. сўм бўлган 49 та 

илмий ғоя эгаларини рағбатлантириш бўйича қарор қабул қилинди. Қолаверса, Ёшлар 

академияси томонидан “Қишлоқ хўжалигида ёшларнинг инновацион лойиҳалари” 

танлови ташкил этилди, ушбу танлов якунида 10 та лойиҳа умумий  қиймати 467 млн. 

сўм билан рағбатлантирилганлиги[16] стартап лойиҳасининг мамлакатимиз 

инфратузилмасига аҳамияти, давлат томонидан қўллаб-қувватланаётганлигининг 

исботидир десак муболаға бўлмайди. 

Шу ўринда, стартап лойиҳаларини интеллектуал мулк сиёсатига татбиқ этиш 

масаласига ўз эътиборимизни қаратишимиз жоиз. Бугунги кунда интеллектуал мулк 

объектларини устав жамғармаларига киритиб фаолият бошлаши мумкин бўлган 

бизнеснинг энг кенг тарқалган тури стартап бизнеслардир[17]. Ҳар йили дунё бўйлаб, 

100 млн. Стартаплар ўз фаолиятини бошлайди. Бугунги кунда стартап фаолияти тўғри 

йулга кўйилиши натижасида дунёнинг йирик компанияларининг қиймати кескин 

ўсиши кузатилган. Жумладан, Bytedance – 140млрд,  Uber - 90 млрд,  Airbn -  85 млрд, Didi 

Chuxing -  62 млрд, SpaceХ -  46 млрд АҚШ долларига ошган. АҚШ да кичик тадбиркорлик 

соҳасида инновацион ғояларни, шу қатори стартап тойиҳаларга кўмаклашувчи Кичик 

бизнес инновацион тадқиқот ( Small Business Innovation Research ( SBIR ), Кичик бизнес 

технология трансфери ( Small Business  Technology Transfer ( STTR ) ва Федерал ва давлат 

технологик ҳамкорлиги( Federal and State Technology Partnership ( FAST ) каби Кичик 

бизнес администрацияси ( US Small Business Adminstration ) томонидан бошқариладиган 

давлат дастурлари мавжуд[18]. 

Юқорида таъкидлангани каби  кўпинча “стартап” термини остида фақатгина 

таваккалчиликка асосланган бизнес тури тушунилади. Бироқ, стартап кенг тушунча 

ҳисобланиб, инновацион ва технологик янгиликлардан иборат ишланмаларни жорий 

этиш ва амалга ошириш учун турли фаолият мақсадларини кўзлайдиган лойиҳа асосида 

кенгайтириладиган бизнес моделини танлаш учун мўлжалланган тадбиркорлик 

тузилмаси тушунилади[19]. 

Стартап лойиҳаларни интеллектуал мулк объектларининг муҳофазасини 

таъминлашда бир қатор ижобий хусусиятларга эга бўлиб, улар қуйидагилардан 

иборатдир: 

 интеллектуал мулк ҳуқуқи монетизациясини таъминлаш орқали 

стартапларнинг қиймати ва уларнинг активлар портфелидаги номоддий мулклар 

қийматини оширади; 

 интеллектуал мулк ҳуқуқини таъминлаш стартапларнинг мижозлар ва 

инвесторлар ўртасидаги ишонч туйғуларини кучайтиради; 

 ҳуқуқларни бошқа шахсга ўтказиш ва ҳуқуқлардан фойдаланиш шартлари 

билан турли интеллектуал мулк шартномаларини тузиш орқали стартапларни 

монетизациялаш жараёнларини қўллаб-қувватлайди; 

 интеллектуал мулкка бўлган ҳуқуқларини гаровга қўйиш орқали банк 

кредитларидан фойдаланиши имконияти вужудга келади[20]. 

Таҳлил этилган фикрларни умумлаштирган ҳолда хулоса ўрнида шуни 

таъкидлашимиз жоизки:  

Биринчидан, стартап – бу ривожланиш босқичида бўлган ва ўз бизнесини 

инновацион ғоялар ёки янги технологиялар асосида кўрадиган янги ташкил этилган 

компаниядир. 

Иккинчидан, муайян корхона устав капиталида интеллектуал мулкдан 

фойдаланиш пул маблағларини устав фондига йўналтирмасдан ва кредитларни жавоб 

қилмасдан устав капитални шакллантириш имконини беради. Стартап лойиҳалари 

мазкур ҳолатда, яъни интеллектуал мулк сиёсатида алоҳида аҳамиятга эгадир. 

Учинчидан, стартап тегишинча Ўзбекистон Республикаси Давлат бюджетидан 

Илм-фанни молиялаштириш ва инновацияларни қўллаб-қувватлаш жамғармасига 

ажратилган маблағлар; Ўзбекистон Республикаси Давлат бюджетидан Ўзбекистон 

Республикаси Инновацион ривожланиш вазирлигига ажратилган маблағлар; қонун 

ҳужжатларида тақиқланмаган бошқа манбалар (яъни нодавлат ташкилотлар 

томонидан ҳам) молиялаштирилиши мумкин. 

Тўртинчидан, бевосита интеллектуал мулк сиёсатига стартап лойиҳаларини 

татбиқ этиш ўз ўрнида интеллектуал мулк объектларига бўлган мутлақ ҳуқуқларининг 

стартап компанияларига ўтказилишига олиб келади.  

Бешинчидан, стартап лойиҳалари тузиш ва тасдиқлаш жараёнидаги энг муҳим 

ҳолатлардан бири – бу уч босқичли (техник, молиявий-иқтисодий ҳамда илмий-техник 

кенгаш томонидан экспертизадан ўтказиш, илмий-техник кенгаш мажлисида кўриб 

чиқиш ва баҳолаш) экспертизасидан ўтиши ҳисобланади.  

https://www.yuristjournal.uz/index.php/lawyer-herald/article/view/144
https://www.yuristjournal.uz/index.php/lawyer-herald/article/view/188
https://www.yuristjournal.uz/index.php/lawyer-herald/article/view/188

